
JA LEY SB ʼAJA RELIJYON JUMASA ʼ SOKA KULTO B ʼA CHIKAN B ʼAʼA 
 (LEY DE ASOCIACIONES RELIGIOSAS Y CULTO PÚBLICO) 

Jun yajk ʼachil ley eli ja b ʼa Peryodiko Opisyal b ʼa Gobyerno (Diario Oficial de la Federación) b ʼa 15 bʼa julio b ʼa 1992 

JUN SJU ʼUNIL LEKTO AY MAN WE ʼGO 
Ja jas tsa ʼanxta tukb ʼesi ja b ʼa ju ʼun it eli ja b ʼa Peryodiko Opisyal b ʼa Gobyerno b ʼa 24 bʼa abril b ʼa 2006 

Bʼa xchikin ja juʼun it ti nokʼtsubʼal yi ja senyaʼil ja xchonabʼil Mejiko. – Gobyerno bʼa Mejiko. 

CARLOS SALINAS DE GORTARI,  ja Mandaranum bʼa Mejiko, soka jas wa xyala ja juʼun it wa xyala 
yabʼ ja ixuk winik jumasaʼ bʼa oj snaʼe ja it:  

Ja tsome wane aʼtel bʼa skʼulajel yajkʼachil leyik (Congreso de la Unión) yaki ja it 

WA XYAʼA ORDEN 

“JA TSOME WANE AʼTEL BʼA SKʼULAJEL YAJKʼACHIL LEYIK BʼA MEJIKO  
(CONGRESO DE LOS ESTADOS UNIDOS MEXICANOS) WA XYAʼA ORDEN: 

JA LEY SB ʼAJA RELIJYON JUMASA ʼ SOKA KULTO B ʼA CHIKAN B ʼAʼA 

BʼAJTAN YOLOMAJEL 
LEYIK SB ʼA JITSAN JASUNUK  

ARTIKULO 1.-  Ja ley iti kujlajel yuj ja jas wa skʼulane ja relijyon jumasaʼ mi junuk xta soka jas wa 
skʼulane ja Gobyernoʼiki. Chomajkil chikan maʼ wa skʼana jas relijyon oj stsaʼ sok oj skʼuʼuk. Ja ley it wa 
xkoltani bʼa oj abʼxuk stojolil ja jas wa xyala ja Konstitusyon Politika bʼa Mejiko (Constitución Política de 
los Estados Unidos Mexicanos) sbʼaja relijyon jumasaʼ soka kulto bʼa chikan bʼaʼa. Ja jas wa xyala ja ley 
it ojni skʼuʼuke ja matik kulane bʼa yojol ja slujmalil Mejiko. 

Mi maʼ oj bʼobʼ ya smuluk ja relijyon jumasaʼ bʼa mixa oj skʼuluk ja jas wa xyala ja leyik bʼa Mejiko. 
Spetsanil ixuk winik tʼilani oj skʼuʼuke yibʼanal ja jas wa xyala ja leyik bʼa Mejiko, chikan jas relijyon yiʼoj. 

ARTIKULO 2.-  Bʼa stiʼ yeʼnle, ja Gobyerno bʼa Mejiko wa xyala ja jastik sderecho yiʼoje ja ixuk winiki 
sbʼaja relijyoni: 

a) Stsajel jas relijyon ma skʼuʼajel wa skʼana oj skʼuʼuk, sok ta stuchʼil wa skʼana oj skʼuluk ma ay 
smojik. 

b) Ma mi kʼa skʼana oj ajyuk srelijyon sok skʼuʼajel, sok ta mi kʼa skʼana oj stsom sbʼaj sok jun kʼole 
relijyon. 

c) Mi bʼobʼ ixta oj iljan ma oj jtselajanan yuj ja tsaʼata juna relijyoni. Mi oj bʼobʼ tʼenjan bʼa oja wal 
sbʼaja wa relijyoni sok sbʼaja jas waxa kʼuʼani.  

Mi xbʼobʼa time ja tuki ayakan skʼulajel ja jas kʼajyel wa skʼulane ja bʼa sakʼanil ma jun aʼtel kechanta 
yuj ja srelijyon yiʼoji. Ja it kechanta oj bʼobʼ kʼulaxuk ta jachʼ wa xyala ja ley it ma ja tuk leyiki.  

d) Mini tʼenwanel bʼa skʼulajel tarega jun aʼtel ma yajel takʼin ma chikan xa jasa bʼa jachuk ja relijyoni 
a-stupe ja gasto yiʼojeʼi bʼa mi oj chʼayuk. Mini tʼenwanel bʼa skʼulajel jun kʼin ma snochjel ja kostumbre 
yiʼoj jun relijyon. 

e) Ja Gobyerno mini bʼobʼ ixtalanuk bʼa yajel yi jun kastigo ja ixuk winik kechanta yuj ay jun srelijyon 
ma yuja wa xyala ja jasa wa spensaraʼan sbʼaja srelijyoni. 

f) Bʼa smojtajel abʼaj laman soka tuki ma stsomjel abʼaj soka wa relijyoni jach laman. 

ARTIKULO 3.-  Ja Gobyerno bʼa Mejiko mini yiʼoj jun srelijyon. Wa xyaʼakan ja ixuk winiki a-skʼuluke 
jachʼ bʼa stuchʼil ma sok tuk smoje ja skʼuʼajeleʼi. Kechanta ja jas wa skʼelawe jaʼa a-skis-e ja jastal kanel 
kulan bʼa leyi, mok sjom ja sakʼanil ja tuki sok a-skise ja jastik leki sok ja bʼa toji, bʼa a-skis-e ja sderecho 
yiʼoje ja tuk ixuk winiki. Ja Gobyerno mi tsaʼubʼalta yuj sok mini xyilkʼujolan jun ita relijyon sok mi xyala 
yabʼye ja ixuk winiki a-stsaʼe ma ayilkujoluke jun relijyon. 

Ja juʼunik opisyal bʼa Gobyerno wa xyawe yi ja ixuk winik jumasaʼ bʼa ayiʼoj ja sbʼiʼil ma jas poto mini 
xbʼobʼ yal jas skʼuʼajel sok jas relijyonil yiʼoj ja winiki ma ja ixuk jaw. 

ARTIKULO 4.-  Kechanta ja Gobyerno oj bʼobʼ yal ta jun ixuk winik nupanel xa ma miyuk. Ja juʼunik it 
ayni lek stʼilanila yujni yeʼn yalunej ja Gobyerno. 

Yajni jun ixuk winik wa skʼapa sbʼaj bʼa oj skʼuluk sok oj yal ja smeranili jastal wa xyala ja leyi, pe mi 
skʼulan, anto oj ajuk yi ja kastigo jastalni wa xyala ja ley jumasaʼ sbʼaja matik wa skʼokoweʼi. 

ARTIKULO 5.-  Chikan jas junuk wa xkʼulaxi bʼa Gobyerno, pe ta wa skʼoko ja jastal wa xyala ja ley it, 
mini xmakuniʼa. 

XCHAB ʼIL YOLOMAJEL 
SBʼAJA RELIJYONIKI 

SKAPITULO ʼIL 1 
Jastal wa xk ʼejan, jastal tojb ʼel sok jasunkiluk ja ya ʼtele ʼi 

ARTIKULO 6.-  Ja Gobyerno ojni snaʼ sbʼaj kanta kulan jastal jun relijyon ja tsome relijyoni yajni ja 
Sekretaria bʼa Gobernasyoni (Secretaría de Gobernación) xyaʼa jun juʼun bʼa wa xyala naʼubʼal xa sbʼaje 
jastal relijyon. Jachʼni oj kʼulajuk jastal kanel kulan ja bʼa ley it. 

Ja relijyon jumasaʼ jani oj skʼuluke ja jastal xchapunejeʼi, ja bʼa jastal wa skʼuʼaneʼi sok spetsanil ja jas 
wa sjeʼaweʼi. Yeʼn oj stsaʼe ja maʼ oj sjek-e bʼa oj kʼumanuk bʼa stiʼ sat ja Gobyerno sok ja bʼa yojol ja 
tuktukil kʼole bʼa tsomaneʼi. Yeʼnani oj xchap-e jastal oj stsom sbʼaje jastal ni lek xyilawe, sok spetsanil ja 
yeʼnle junxtani wa x-iljiye yuja Gobyernoʼi. Jujune ja relijyoniki ojni xchap-e ja aʼtel oj skʼuluke, ja jastal oj 
spil sbʼajeʼi soka cholal oj ajyuk yujileʼi bʼa lek oj eluke kʼot soka srelijyoneʼi. 

Ja tuktukil tsome relijyoni nake ayiʼoje junxta sderechoʼe sok skʼuʼajel ja leyik bʼa Gobyerno. 

ARTIKULO 7.-  Ja matik wa skʼana oj ya och juʼun ja srelijyoni bʼa oj najuk sbʼaj yuja Gobyerno tʼilan 
oj sjeʼe ja it: 

1. (I) Wanexa ni skʼulajel jan sok sjeʼjel jan ja tsome skʼuʼajelik bʼa srelijyoni. 

2. (II) Wanexa ni skʼulajel jan ja aʼtel sbʼaja relijyoni junuk xa joʼe jabʼil ja bʼa Mejiko. Wanxa ni 
xnaji sbʼaje yuja ixuk winik jumasaʼ soka skʼuʼajel yiʼojeʼi. Ayxa jun niwan tsome ochele ja 
bʼa relijyoni, chomajkil ayxa sdireksyone bʼa kulan bʼa yojol ja slujmalil Mejiko. 

3. (III) Ayxa yi’oje ja modo bʼa oj bʼobʼ skʼuluke ja jasa wa skʼanawe oj staʼe soka srelijyoneʼi. 

4. (IV) Xchapuneje xa ja jastal tʼilan oj snoch-e skʼulajeli, jastal wa xyala ja parrapo 2 bʼa 
artikulo 6. 

5. (V) Jachʼ wa skʼulane ja jastal wa xyala ja artikulo 27 b’a spraksyon 1 (I) sok 2 (II) ja b’a 
Konstitusyoni. 

Ja bʼa Peryodiko Opisyal b ʼa Gobyerno  tʼilani oj chiknajuk bʼa oj pukxuk anima jun xetʼan ja bʼa 
juʼuni bʼa wan skʼanjel yi ja Gobyerno anajuk sbʼaje jastal jun relijyon, jastalni wa sjeʼa ja artikulo it sbʼaja 
juʼun oj yawe kʼeʼuki. 

ARTIKULO 8.-  Ja relijyoniki tʼilan: 

1. (I) Oj skʼuʼuke tolabida ja Konstitusyoni soka tuk leyik elel jan ja bʼa tiw. Chomajkil tʼilan oj 
skis-e ja matik ay xchole bʼa Mejiko. 

Xet’an tukb’esub’al eli b’a Peryodiko Opisyal bʼa Gobyerno b̓a 24 b̓a abril b̓ a 2006 

2. (II) Mok ja wajuk akʼujol yajel el takʼin, maʼ bʼa kʼelana sat oja taʼ jitsan jastik junuk. 
Xet’an tukb’esub’al eli b’a Peryodiko Opisyal bʼa Gobyerno b̓a 24 b̓a abril b̓ a 2006 

3. (III) Mini skʼenajel ja skʼuʼajel yiʼoj ja tuk relijyoni sok skʼulajel ja janekʼ xbʼobʼi bʼa ayil sbʼaje 
lek ja tuktukil relijyon ay ja bʼa Mejiko. 

Xet’an tukb’esub’al eli b’a Peryodiko Opisyal bʼa Gobyerno b̓a 24 b̓a abril b̓ a 2006 

ARTIKULO 9.-  Spetsanil ja relijyoniki ayni yiʼoj sderechoʼe jastal wa xyala ja ley it:  

1. (I) Oj sleʼ kechanta jun sbʼiʼil ja srelijyone 

2. (II) Oj slaj-e ja jastal ni mas lek xyilaweʼi sok xchapjel ja jastalni wa skʼana oj aʼtuk ja 
srelijyoneʼi, jastal stsajel sok xchapjel ja matik oj yiʼe och ja aʼtel bʼa sjeʼjeli maʼ oj yawe 
och xchol ja bʼa stsomjeleʼi. 

3. (III) Oj bʼobʼ skʼuluk ja stsomjeleʼi chikan bʼa wa skʼanawe sok spukjel ekʼ ja skʼuʼajel yiʼojeʼi, 
kechan ta mi wanuke skʼokjel ja ley it ma ja tuk leyik sbʼaja relijyoniki. 

4. (IV) Ojni bʼobʼ yawe kʼeʼuk chikan jas juʼunil bʼa oj bʼobʼ skʼuluke ja jasa wa skʼana oj staʼe 
soka srelijyoneʼi kechanta soka juʼunik jawi nake tey bʼa yojol ja jastal wa xyala ja leyi 
sok mi wajeluk skʼujol bʼa stajel takʼin. 

5. (V) Skʼulajel atuchʼil ma oja leʼa moj bʼa oj koltanan yajel kʼeʼuk eskwelaʼik ma hospitalik bʼa 
mi sparte Gobyernoʼuk, pe kechanta ja jas wa skʼulaneʼi mi ja stajel takʼin sok oj skis-e 
ja ley it soka tuk leyiki sbʼaja jastik junuk it. 

6. (VI) Yajel makunuk jastik junuk ma naʼitsik bʼa ja sbʼaj ja Gobyerno pe kechanta oj yawe 
makunuk sbʼaja relijyoni, sok skisjel spetsanil ja leyik bʼa wa xyala sbʼaja jastik junuk it. 

7. (VII) Aʼel slekilal ja derechoʼik ja wiʼoj bʼa spetsanil ja jas wa xyala ja ley it soka tuk leyiki. 

ARTIKULO 10.-  Ta jun ixuk winik ma jun kʼole ayxa yiʼoje ja skostumbreʼe bʼa oj skʼuluke ja jastik 
junuk bʼa srelijyoneʼi ma jastal wa xyala ja ley it, pe mi yiʼojuke ja juʼun tsʼijbʼunubʼal bʼa wa xyaʼa ja 
Gobyerno bʼa wa xyala bʼa najita sbʼaje jastal relijyon, jastal wa xyala ja artikulo 6, anto ja ixuk winik ma 
ja kʼoleʼik jaw ojni cha skʼuʼuke ja jas wa xyala ja ley it, pe mey yiʼoje ja derechoʼik wa xyala ja artikulo 9 
ja bʼa ley it, ja bʼa praksyon 4 (IV), 5 (V), 6 (VI) sok 7 (VII) sok jachuk ja tuk leyiki. 

Ta jun relijyon ay yaʼtijumik, ja jastal oj yi sbʼajeʼi tʼilan oj skʼuʼuke ja jastal wa xyala ja leyik bʼa 
Gobyerno. 

SKAPITULO ʼIL 2 
Wa xyala sb ʼaja ixuk winik b ʼa ay srelijyon, matik ay xchole ma tejk ʼanub ʼale 

ARTIKULO 11.-  Ja ley it wanxa xyila ochele bʼa jun relijyon ja matik ayxa sjabʼile bʼa oj sjeʼe bʼa 
wanxa xnaji sbʼaje sok ja jastal kulan ja srelijyoneʼi. 

Ja matik tejkʼanubʼale bʼa jun relijyon tʼilan swinkile bʼa slujmalil Mejiko sok ayxa sjabʼile. Chomajkil 
tʼilan ay sjuʼune bʼa oj sjeʼe ja jastik junuk it ja bʼa stiʼ sat ja matik ay xcholi.  

ARTIKULO 12.-  Ja leyi wanxa xyila tejkʼanubʼalik ja matik ayxa sjabʼil bʼa tʼojubʼal yuja srelijyoni. Ja 
relijyoniki ojni yawe snaʼ ja Sekretaria bʼa Gobernasyoni yajni june wa xyawe och xchol. Pe ta ja relijyon 
mi ya snaʼ ja Sekretaria bʼa Gobernasyoni matik ja yajkʼachil tejkʼanubʼaliki, ja opisina kechanta oj yil 
tejkʼanubʼal ja matik wa stojo, wa sjeʼa sok wa xchapa ja bʼa relijyon jaw. 

ARTIKULO 13.-  Ja matik swinkil bʼa Mejiko wa xbʼobʼ ochuke tejkʼanubʼale bʼa relijyon wa stsaʼawe. 
Cha ojni bʼobʼ skʼuluk ja maʼ mi swinkiluk bʼa Mejiko, pe ja ita ta tojbʼel ja sjuʼuneʼi, ta julye toj sok ta 
kanyeta kulan ja bʼa slujmalil ja Mejiko jastal wa xyala ja leyi sok ta ja matik ay xcholeʼi skʼanawe oj 
skʼuluk ja yaʼtel bʼa jun tejkʼanubʼal. Soka it tʼilani akwerdoʼay soka jastal wa xyala ja Ley General bʼa 
Población (Ley General de Población). 

ARTIKULO 14.-  Ja matik swinkil Mejiko ochele jastal tejkʼanubʼale bʼa jun relijyon ayiʼoje ja derecho 
bʼa oj skʼuluke botar jastalni wa xyala ja leyi sbʼaja it. Pe mini xbʼobʼ tʼojuke bʼa oj syam-e jun cholal bʼa 
Gobyerno, kechanta ta spila sbʼaje juntiro ja bʼa yaʼtele yiʼojeʼi. Bʼa oj staʼe sok bʼa oj tʼojuke bʼa jun cholal 
bʼa jel chaʼanyabʼalil bʼa Gobyerno, ja tejkʼanubʼaliki tʼilani eltakan ja bʼa yaʼteleʼi joʼe jabʼil bʼajtanto yuj oj 
kʼe kʼulaxuk botar ma ja kʼakʼu oj yiʼkan ja cholal jaw, oxe jabʼil sbʼaja tuk cholal bʼa Gobyerno sok wake 
ixaw ja bʼa mas koʼeliki. 

Mini xbʼobʼ ja matik wa xyaʼteltay ja relijyon oj xchʼik sbʼaje bʼa politika ma bʼa oj yal-e yabʼ ja tuki ayil-
e lek ma kontra jun maʼ ay xchol bʼa politika ma oj yil-e lek ma mi lekuk jun kʼole partido. 

Ja matik wa xyaʼakan ja xchol yiʼoj bʼa jun relijyon, tʼilani ja yeʼn ma ja relijyoni ayawe snaʼ ja 
Gobyerno; mok yawe ekʼuk 30 kʼakʼu. Ta wa skʼana oj yakan ja xcholi, anto tʼilan oj sjeʼe ja juʼun bʼa wa 
xyala mixa skʼana ja xchol yiʼoji sok oj yaʼakan yi ja maʼ tejkʼanubʼal ay ja bʼa srelijyoni. 

Ja leyi wanxa xyila june maʼ elta kan ja bʼa xchol yiʼoj bʼa srelijyoni jaʼto ja xkʼot ja juʼuni bʼa skʼabʼ ja 
Sekretaria bʼa Gobernasyoni. 

ARTIKULO 15.-  Ja tejkʼanubʼal bʼa jun relijyon, ja statawelo, snantati, yuntikil, smoj-alijel, xcheʼum, 
mini ja relijyon bʼa wa xtaxye ja yeʼnle oj bʼobʼ sbʼajukekan ja erensya wa skʼana oj yakan ja ixuk winik 
maʼ wa sjeʼa yileʼi. Kechanta wa xbʼobʼ yikan ja erensya ta ja maʼ skʼulan ja juʼuni jaʼa snantati, ja yuntikili, 
ja smoj-alijeliki ma jaʼa sprimoʼiki. Ja it tʼilani oj jkʼulaxuk ja jastal wa xyala ja artikulo 1325 ja bʼa Código 
Civil sbʼaja Distrito Federal bʼa Materia Común (Código Civil para el Distrito Federal en Materia Común) 
jas wa xyala ja ley bʼa spetsanil ja slujmalil Mejiko bʼa Materia Federal. 

SKAPITULO ʼIL 3 
Sbʼaja jastik sb ʼajeʼi 

ARTIKULO 16.-  Ja kʼole relijyoniki matik yaʼoj snaʼ sbʼaje soka Gobyerno jastalni wa xyala ja leyi 
ayiʼoje ja derecho bʼa oj bʼobʼ sbʼajuke ja jastik junuk wa xmakuni yujile sbʼaja slekilal ja srelijyoni. 
Spetsanil ja jastik junuk oj sbʼajuke ja relijyoni kechanta jaʼ bʼa jas wa skʼana oj staʼe soka srelijyoni. 

Ja relijyon soka matik tejkʼanubʼal ayeʼi mini xbʼobʼ sbʼajuke kan ma oj yiʼe kan bʼa yeʼnle ita ja 
estasyonik bʼa radyo, telebisyonik ma chikan xa jasa jastal jaw bʼa oj yawe kʼot sbʼaj jitsan mil ixuk winik. 
Mini oj bʼobʼ yawe makunuk tuk ixuk winik bʼa oj sman-e bʼa sbʼiʼil yeʼnle ja jastik junuk alxitakoni, pe wani 
xbʼobʼ skʼuluke juʼunik sbʼaja srelijyoneʼi. 

Ta jun kʼa relijyon ojxa chʼaysnajel ojni bʼobʼ yawe ekʼuk yi ja jastik sbʼajeʼi bʼa tuk relijyoniki. Pe ta ja 
relijyoni oj chʼaysnajel yuj yeʼn yala ja Gobyerno, jastal wa xyala ja artikulo 32 ja bʼa ley it, anto ja 
Gobyerno oj yikan yi ja jastik sbʼaj ja relijyoni sok oj ya makunuk bʼa oj skoltay ja ixuk winik ja maʼ meran 
xmakuni yuji. Chomajkil, ta ay kʼa jastik junuk ja Gobyerno yaʼunej yi ja relijyon bʼa oj ya makunuk, anto 
ja jastik junuk jaw ojni cha ajuk kumxuk yi ja Gobyerno yajni xchʼay ja relijyoni. 

ARTIKULO 17.-  Ja Sekretaria bʼa Gobernasyoni yeʼn oj yil ta ja relijyon oj bʼobʼ sman-e ma miyuk 
jastik junuk, jastal luʼum, naʼits ma chikan jas junuk jastal jaw. Bʼa oj kʼulaxuk ja iti, ja Sekretaria ojni yaʼe 

ja juʼun wa xyaʼa ja Gobyerno bʼa wa xyala ja relijyoni ay yiʼonej permiso bʼa oj skʼuluke ja sjuʼuneʼi 
(declaratoria de procedencia): 

1. (I) Ta yujni luʼum ma naʼitsalik. 

2. (II) Yajni jun relijyon x-ajikan yi jastik junuk (cualquier caso de sucesión). 

3. (III) Yajni jun relijyon yeʼn oj skʼele ma oj stalnay jastik junuk bʼa mi sbʼajuk. 

4. (IV) Yajni jun jas junuk mi jaʼuk sbʼaj ja Gobyerno sbʼa pilan kʼole ma kechan wane stalnajel 
chikan jas junuk jastal hospitalik ma eskwelaʼik bʼa yeʼnta stuchʼil ma sok tuk ixuk winik. 

Yajni ay maʼ wa xya kʼe juʼun bʼa oj skʼan yi ja Sekretaria bʼa Gobernasyoni bʼa oj yale ayxa yiʼoje 
permiso ja relijyon ojxa sbʼajuke kan jun jas junuk jastal luʼum ma naʼits, ja Sekretaria bʼa Gobernasyoni 
mini oj ya ekʼuk ja 45 kʼakʼu bʼa oj sjakʼe. Ta mi kʼa sjakʼa, anto ja maʼ ya keʼuk ja juʼuni ojxa ni yal lekxa 
aya. 

Yuj kʼa ja Sekretaria bʼa Gobernasyoni ekʼ yuj ja 45 kʼakʼu bʼa oj ya yi sjakʼjel ja jasa wan kʼanxeli, 
jastalni wa xyala ja parrapo bʼajtani, ojni axuk yi jun juʼun ja maʼ ya kʼeʼuk ja juʼuni bʼa wa xyala ekʼta ja 45 
kʼakʼu. Ja it oj kʼulaxuk ta ja maʼ ya keʼuk ja juʼuni jach skʼana. 

Ja tsome relijyoniki ojni yawe och juʼun ja bʼa Sekretaria bʼa Gobernasyoni spetsanal ja luʼum sok 
naʼitsik yiʼojeʼi. Chomajkil ja relijyoniki ojni skʼuʼuke ja jasa wa xyala ja tuk leyik sbʼaja jastik yiʼojeʼi. 

ARTIKULO 18.-  Ja matik ay xchole yuja Gobyerno bʼa oj skʼel-e ja juʼunik wa xyawe kʼeʼuk ja 
relijyoniki bʼa oj sman-e kan jun jasunuk ojni skʼan-e yi ja relijyoniki ja juʼun wa xyaʼa ja Gobyerno bʼa wa 
xyala ja relijyoni ay yiʼonej permiso bʼa oj skʼuluke ja sjuʼuneʼi (declaratoria de procedencia), jastal wa 
xyala ja artikulo17 bʼa ley iti. Ja juʼun it oj yal ja Gobyerno akwerdo ay bʼa oj bʼobʼ sman-e ja jastik junuk 
ja relijyoni. 

Ja matik akʼubʼal xchol bʼa wa xchʼika sbʼaje stojbʼesel jastal alxitakoni tʼilani oj yawe snaʼ ja opisina 
bʼa Registro publiko bʼa Propiedadi (Registro Público de la Propiedad) ja jastik oj yiʼekani kechanta oj 
yawe makunuk sbʼaja srelijyoneʼi bʼa jachuk jachʼ oj yawe och juʼun ja bʼa Registro Publiko. 

ARTIKULO 19.-  Ja jastal kanel kulan ja bʼa leyi sbʼaja jas kajan oj tupxuki, ojni skʼuluke ja ixuk winik, 
ja niwakik negosyoʼiki soka jastik sbʼaj yiʼoj ja relijyoniki. 

ARTIKULO 20.-  Ja relijyoniki yeʼni kajan sbʼaje maʼ oj stsaʼe oj skʼel ja temploʼiki, niwak naʼitsaltik ma 
lugarik ja sbʼaj ja slujmalil Mejiko (monumentos arqueológicos, artísticos o históricos). Tsaʼan ojni yawe 
snaʼ ja Sekretaria bʼa Desarrollo Social (Secretaría de Desarrollo Social) soka Consejo bʼa Cultura sok 
Arte (Consejo Nacional para la Cultura y las Artes). Ja relijyoniki ojni stalnaye bʼa mok jomuk ja jastik 
junuki jastalni wa xyala ja leyiki. 

Spetsanil ja jastik sbʼaj ja slujmalil ja Mejiko bʼa wane yajel makunuk ja relijyoniki jach’ni oj skʼuluke ja 
jastal kanel kulan ja bʼa ley it sok ja Ley bʼa Bienes Nacionales (Ley General de Bienes Nacionales), ja 
Ley Pederal bʼa Monumentos bʼa Sonaʼik Arkeolojikoʼik, Artistikoʼik sok Historikoʼik (Ley Federal sobre 
Monumentos y Zonas Arqueológicos, Artísticos e Históricos) soka tuk leyik wa xyala sbʼaja it. 

YOXIL YOLOMAJEL 
SBʼAJA TSOMJELAL SOK KULTO B ʼA CHIKAN B ʼAʼA 

ARTIKULO 21.-  Ja skultoʼe ma stsomjele wa skʼulane ja relijyoniki tini oj skʼuluke ja bʼa lugarik 
tsaʼubʼalni yujileʼi. Chomajkil ojni bʼobʼ skʼuluke bʼa tuk lugarik, pe jani oj skʼuʼuke ja jastal kanel kulan ja 
bʼa leyi soka tuk leyik sbʼaja it. 

Ja relijyoniki ojni bʼobʼ yawe makunuk ja aparatoʼiki bʼa oj iljuke sok bʼa oj kʼotuke sbʼaj jitsan ixuk 
winik. Bʼa oj skʼuluke ja it, tʼilan ja Sekretaria bʼa Gobernasyoni yaʼunej permiso. Ja relijyoniki mini oj bʼobʼ 
yawe ekʼuk ja it yajni jaʼ styempoʼil sbʼaj ja Gobyerno oj ya makunuki. 

Ja jas alxita bʼa kʼeʼeli, ja matik wa xchapawe, wa skʼelawe sok ja matik swinkil bʼa yajel ekʼuk ja 
jkʼumaltiki, yeʼnani kajan sbʼaje sok ja relijyoni bʼa oj skʼuluke ja jastalni kanel kulan ja bʼa leyi sbʼaja 
ekʼeleʼik jaw. 

Mini xbʼobʼ yawe makunuk ja lugarik wa stsomo sbʼaj ja relijyoniki bʼa oj xchap-e bʼa politika. 

ARTIKULO 22.-  Yajni jun relijyon wa skʼana oj skʼuluke ja stsomjele bʼa pilan lugar mi jaʼuk ja bʼa 
kʼajyel wa stsomo sbʼajeʼi, anto tʼilan oj skʼan-e permiso soka matik ay xchol ja bʼa skomoneʼi. Bʼa oj 
skʼuluke ja it, ja relijyoni tʼilani oj yal-e yabʼ ja matik ay xcholi chabʼ semana bʼajtan, ojni yal-e bʼa lugar oj 
kʼulaxuk, jas yajtabʼil, jas ora sok jas sbʼej ja stsomjeleʼi. 

Ja matik ay xcholi ojni bʼobʼ stim-e ja relijyoni bʼa mi oj skʼuluke ja stsomjeleʼi, anima skʼanaweta 
permiso, yajni mi wane skʼulajel ja jastal kanel kulan bʼa leyiki, ma ay jun chamel bʼa wan pukxel, ma 
lajansok tuk skʼeljel ja jas oj kʼulaxuki, bʼa aʼajyuk lamanil sok bʼa akisjuk ja sderecho yiʼoje ja tuki. 

ARTIKULO 23.-  Mi yajnaluk oj yawe yi rason ja matik ay xcholi soka jas wa x-alxi bʼa koʼeli: 

1. (I) Ta tini wa xwajye bʼa kʼajyel wa stsomo sbʼaje ja relijyoniki. 

2. (II) Yajni wa xwajye bʼa snaj tuk ixuk winik bʼa oj skʼuluke ja stsomjeleʼi. 

3. (III) Yajni ja relijyoni wa skʼulane ja stsomjeleʼi bʼa jun lugar bʼa mi chikan xta maʼ wa xbʼobʼ 
ochuk. 

ARTIKULO 24.-  Man ja yoraʼil xkʼe sjame sbʼajtanil ekʼele jun naʼits bʼa oj yawe makunuk bʼa kulto ja 
relijyoni, mini oj yawe ekʼuk ja bʼajtan 30 kʼakʼuʼik wa x-aʼtiji ja Gobyerno bʼa oj yawe snaʼ ja Sekretaria 
bʼa Gobernasyoni. Chomajkil tʼilani oj cha nochjuk skʼulajel spetsanil ja jas wa skʼana ja leyiki sbʼaja 
lugarik wa xya makunuke ja relijyoni bʼa stsomjelali. 

XCHANIL YOLOMAJEL 
JA JAS WA X-ALXI SB ʼAJA MATIK AY XCHOLI  

ARTIKULO 25.-  Ja Poder Ejekutibo Pederali (el Poder Ejecutivo Federal) oj ya makunuk ja 
Sekretaria bʼa Gobernasyoni bʼa oj skʼel spetsanil ja relijyoniki a-skʼuʼuke ja jas wa xyala ja ley it. Ja 
matik ay xchol ja bʼa estadoʼik, municipioʼik soka bʼa Distrito Federali yeʼnleni oj koltanuke bʼa skʼeljel ja 
relijyoni a-skʼuʼuke ja jastalni wa xyala oj kʼulaxuk ja ley it. 

Ja matik ay xchol bʼa Mejiko, bʼa estadoʼik, bʼa municipioʼik mini xbʼobʼ xchʼik sbʼaje ja jas wa xkʼulaxi 
ja bʼa yojol ja relijyon jumasaʼ. 

Ja matik ay xchol alxitakon kʼeʼeli mini oj bʼobʼ kʼotuke bʼa stsomjel wa skʼulan ja relijyoniki ma chikan 
jas aʼtel wa skʼulane jastal jaw bʼa oj yal-e jakele bʼa sparte Gobyerno. Pe ta ay kʼa stʼilanil xchapjel jun 
jasunuk soka matik ay xchol mi tiʼuk sbʼajuke bʼa Mejiko, anto ja matik ay xcholi jaʼitani oj skʼuluke ja 
yateleʼi jastalni wa xyala ja leyiki. 

ARTIKULO 26.-  Ja Sekretaria bʼa Gobernasyoni tojbʼelni lek oj ajyuk yuj ja sjuʼunik ja relijyoni soka 
jastik yiʼojeʼi. 

ARTIKULO 27.- Ja Sekretaria bʼa Gobernasyoni oj bʼobʼ aʼtuke lajan bʼa oj ochuke akwerdo soka 
matik ay xchole bʼa estadoʼiki sbʼaja oj skʼuʼuke ja ixuk winike ja jastalni kulan ja bʼa ley iti. 

Ja matik ay xchole bʼa estadoʼik soka bʼa municipioʼiki yeʼnani oj aljuk yabʼye yuja relijyoni yajni wa 
skʼulan niwan skʼine ma stsomjele, jastal wa xyala ja ley iti bʼa oj kʼulaxuki. Ja matik ay xchol bʼa jujune ja 
estadoʼiki yeʼnani oj yal-e yabʼ ja Sekretaria bʼa Gobernasyoni ja jas wane skʼulajel ja yeʼnleʼi bʼa oj 
skʼuʼuke ja ixuk winikeʼi soka relijyoniki ja jastal wa xyala ja ley it ma chikan jas akwerdoʼil skʼuluneje 
pirmar soka Sekretaria bʼa Gobernasyoni sbʼaja it. 

ARTIKULO 28.-  Ja Sekretaria bʼa Gobernasyoni wani xbʼobʼ koltanuk bʼa stojbʼesel ja kʼumalik wa x-
ajyi yujile ja relijyoniki. Jani oj skʼuluk ja jastal wa x-alxi bʼa koʼeli: 

1. (I) Ta jun kʼa relijyon wa xyabʼ lajan wan makjel ja sderechoʼiki yuj pilan relijyon, anto ojni 
waj ya parte soka Sekretaria bʼa Gobernasyoni. 

2. (II) Ja Sekretaria bʼa Gobernasyoni ojni smaklay ja maʼ wa xwaj ya parte, sok ja sekretaria 
oj sjek spayjel ja pilan relijyoni bʼa oj waj yal jas yuj jachʼ wan skʼulajeli. Ja sjakʼjel it mini 
oj ekʼuk ja lajune kʼakʼuʼik wa x-aʼtiji ja Gobyerno man aji yi ja juʼuni yuj ja Sekretaria bʼa 
Gobernasyoni. Ja matik chʼikane ja bʼa kʼumal it ojni jekjuke spayjel bʼa oj xchap-e bʼa stiʼ 
sat ja matik ay xcholi. Man ja kʼakʼu waj axuk parteʼi, mini oj ekʼuk mas ja 30 kʼakʼu ja bʼa 
stsomjel bʼa oj slaje ja kʼumal yiʼojeʼi. 

3. (III) Ja bʼa tsomjel bʼa oj slaje ja kʼumal yiʼojeʼi jastal alxita bʼa kʼeʼeli, ja Sekretaria bʼa 
Gobernasyoni oj skoltay ja relijyoniki bʼa a-stojbʼese yeʼnleʼita ja kʼumal yiʼojeʼi. Ta mi kʼa 
xtojbʼi yujileʼi, anto ja Sekretaria bʼa Gobernasyoni oj sjobʼe yi ja relijyoniki ta lek xyilawe 
yeʼn oj och jwesil bʼa oj stojbʼes ja kʼumali. 

4. (IV) Ta ja relijyoniki x-ochye akwerdo bʼa yeʼn oj och jwesil ja Sekretaria bʼa Gobernasyoni, 
anto ja jastalni yalata oj jkʼulaxuki jachʼni oj skʼuluk ja Sekretaria. Ta mi kʼa jachʼ skʼulane, 
anto ja matik chʼikane ja bʼa kʼumali ojni bʼobʼ wajuke sok ja jwesik bʼa chaʼanyabʼaliliki 
bʼa oj kisjuk ja sderecho yiʼojeʼi. Ja it jachʼni oj jkʼulaxuk ja jastal wa xyala ja Konstitusyon 
Politika bʼa Mejiko, artikulo 104, praksyon 1 (I), xetʼan A. 

Mi tʼilanuk oj chʼak nochjuk skʼulajel ja jas wa xyala ja artikulo 28 bʼa tito oj ajyuk wajel soka jwesik 
bʼa chaʼanyabʼaliliki. Ta jachʼ wa skʼanawe ojni bʼobʼ wajuke soka jwesiki, anima mi chʼak skʼuluneje 
yibʼanal ja jastal wa xyala ja artikulo iti. 

SJOʼIL YOLOMAJEL 
JA SK ʼOKJEL JA MANDARIKI, JA KASTIGO YUJ JA MI XK ʼUʼAXIʼI SOKA YAJNI WA XK ʼELXI 

YAJK ʼACHIL EK ʼELE JUN KASTIGO 

SKAPITULO ʼIL 1 
Sbʼaja sk ʼokjel ja mandar it soka kastigo yuj ja mi xk ʼuʼaxi ʼi 

ARTIKULO 29.-  Ja ixuk winik jumasaʼ wa staʼa tiʼal ja juʼun it waneni skʼokjel ja leyi ta skʼulane 
chikan ja bʼa jastik junuk it: 

1. (I) Oj ajyuk yujile stsomjel bʼa oj xchap-e sok skʼulajel jastik junuk bʼa politika; skʼenajel 
ma stoyjel june bʼa oj staʼ jun xchol ja bʼa Gobyernoʼi. Skʼenajel ma stoyjel jun tsome 
ixuk winik bʼa ti xchʼikune sbʼaje bʼa politikaʼi. 

2. (II) Mi skisjel ja tsʼebʼoj bʼa bandera bʼa Mejiko (himno nacional) ja senyaʼi ma jaʼa 
banderaʼi (bandera y escudo nacional), ma skʼulajel jun jasunuk bʼa mi oj skis-e. 

3. (III) Skʼulajel bʼa yeʼn ita stuchʼile ma yajel makunuk chikan maʼa bʼa oj staʼe jastik junuk, 
derechoʼik ma permisoʼik bʼa mixa xmakuni yujile bʼa oj skʼuluke ja yaʼtele ja relijyoni. 

4. (IV) Snijkesel modoʼalik bʼa mi lekuk bʼa wa syajbʼes ja sakʼanil ja tuki. 

5. (V) Skʼulajel sok tiro, tʼenwanel, ixtalanel ma xiwtalajel ja spensar ja tuki bʼa oj staʼe ja 
jas wa skʼanaweʼi. 

6. (VI) Sjeʼjel sbʼaj jun kʼole ixuk winik kʼotele xa jastal jun relijyon, pe mey yiʼojuke ja sjuʼunil 
wa xyaʼa ja Sekretaria bʼa Gobernasyoni bʼa wa xyala june xa ni relijyona. 

7. (VII) Yajel makunuk ja jas yiʼojeʼi bʼa pilan jasunuk, pe mixa jaʼuk ja jas yalawekan soka ja 
jas kanel tsʼijbʼunubʼal ja bʼa juʼun wa xyaʼa ja Gobyerno bʼa wa xyala ja relijyoni ay 
yiʼonej permiso bʼa oj skʼuluke ja sjuʼuneʼi (declaratoria de procedencia). 

8. (VIII) Yijel pilan bʼej ma skʼulajel jastik junuk bʼa mixa sbʼejuk oj skʼuluk ja relijyoni, sok yuj 

ja jaw lajansok mixani jun relijyonuka. 

9. (IX) Yajel paxuk ja stsomjele bʼa politika. 

10. (X) Yajel makunuk ja tsomjelal bʼa chikan baʼa bʼa abʼaltanel sbʼaja leyik bʼa Mejiko ma 
ja matik ay xchol bʼa Gobyerno. 

11. (XI) Skʼulajel ma yajel kan ja tuk a-skʼuluk jastik junuk bʼa oj sjom ja naʼitsik wa xyawe 
makunuk ja relijyoniki bʼa jaʼ sbʼaj ja slujmalil Mejiko. Chomajkil yajel kan stalnajel ja 
jastik junuk it bʼa ajomuk. 

12. (XII) Ma tuk jastik junuk kanel kulan ja bʼa ley it sok ja tuk leyiki. 

ARTIKULO 30.- Yajni wa xkʼokxi ja ley it, tʼilani oj nochjuk skʼulajel ja it yajni wa x-axi kastigo: 

1. (I) Ja maʼ oj ya ja kastigo juni kʼole ja bʼa matik wa x-aʼtiye ja bʼa Sekretaria bʼa 
Gobernasyoni sok oj skʼuʼuke ja Reglamento sok jani oj yiʼe ja bʼa mas jitsan wa x-el kʼot 
ja boto jumasaʼ. 

2. (II) Ja matik ay xcholi oj yalwe yabʼ ja ixuk winik ma ja relijyon ja jastik skʼulani sok lajansok 
wani skʼokjel ja leyi. Oj yalwe yabʼ ayiʼoj 15 kʼakʼu man ja kʼakʼu alji yabʼi bʼa oj waj soka 
kʼole alxita ja bʼa praksyon 1 (I) sbʼa oj waj skolta sbʼaj. Tʼilani oj sjeʼ ja jas oj yali 
smeranilniʼa. 

3. (III) Yajni ekʼta ja 15 kʼakʼu alxitaʼi, ja matik ay xchol bʼa Sekretaria yeʼnani oj yale ja jasa oj 
kʼulaxuk soka maʼ skʼoko ja leyi. Ja it ojni skʼuluke ta ja maʼ skʼoko ja leyi waji ma miyuk 
soka matik ay xcholi bʼa oj skoltay sbʼaj. Yuj kʼa wa sjeʼ sbʼaj, ojni smaklaye ja jas oj yale. 

ARTIKULO 31.-  Yajni xkʼulaji kastigar june maʼ wa skʼoko ja ley it, bʼajtan ojni yile ja it: 

1. (I) Jasa skʼulan ja maʼ skʼoko ja leyi sok janekʼ xchaʼanil waj ja smuli. 

2. (II) Jastal skʼulan bʼa mixa xya ajyuk kulan ma laman ja skʼujol ja ixuk winiki bʼa skomoni. 

3. (III) Ta ay kʼa sjastik sbʼaj ma miyuk sok waj maʼ eskwela. 

4. (IV) Ta ayxa bʼa yajkʼachil ekʼele skʼokunej ja ley it. 

ARTIKULO 32.-  Yajni chʼakta ilxuk ja jastal wa xyala ja artikulo 31, ja Gobyerno ojni bʼobʼ skʼul 
kastigar sok june ma sok jitsan ja matik wa skʼoko ja ley it, jastal wa xyala bʼa koʼeli:  

1. (I) Apercibimiento. (Bʼa jun juʼun wa xyala ja Gobyernoʼi yajni jun relijyon ma jun ixuk winik 
skʼulanta jun jasunuk bʼa skʼokota ja ley iti.) 

2. (II) Ojni ya multa bʼa junxta oj slaj sok ja stsʼakoli masan junuk 20,000 kʼakʼu aʼtel ja mas 
tʼusan wa xtupxi jun ixuk winik (salario mínimo) jastalni wa xkʼulaxi ja bʼa Distrito Federal. 

3. (III) Yajel kʼot tekʼan jun tyempo ma juntiro ja lugar bʼa wa xwajye kulto. 

4. (IV) Sjapjel yi juntiro ma stimjel tʼan jun tyempo ja sderecho yiʼoje ja relijyon wa xyaʼa ja 
Gobyerno. Ja it wani xkʼot sbʼaj spetsanil ja relijyonik bʼa slujmalil Mejiko: bʼa jun estado, 
jun munisipyo ma bʼa yoj jun komon. 

5. (V) Sjapjel yi juntiro ja sjuʼunil bʼa wa xnaji sbʼaje jastal jun relijyon. 

Ja Sekretaria bʼa Gobernasyoni yeʼnani kajan sbʼaj spetsanil ja jas alxitakoni sok jachʼni oj skʼuluk 
jastal wa xyala ja artikulo 30 bʼa ley iti. 

Yajni ja Gobyerno slutuʼel juntiro jun lugar bʼa yeʼn sbʼaj sok yaʼunej yi permiso ja relijyon bʼa yajel 
makunuk, ja Sekretaria bʼa Desarrollo Social yeʼnani oj yil ja jasa oj kʼulaxuk soka lugar jaw. Ja it ojni 
snoch skʼulajel ja jastal wa xyala ja leyi sok ojni bʼobʼ skʼuluk tsaʼan yajni sjobʼota yi ja Sekretaria bʼa 
Gobernasyoni. 

SKAPITULO ʼIL 2 
Yajni jun relijyon wa sk ʼanawe yi ja matik ay xcholi a-sk ʼel jun jasunuk xchapaweta 

ARTIKULO 33.-  Yajni ja matik ay xcholi xchapaweta ja jas oj kʼulaxuki, ja relijyoni ayni yiʼoj derecho 
bʼa oj skʼan-e apaklaxuk ja jasa chapxita (recurso de revisión). Ja Sekretaria bʼa Gobernasyoni tʼilani oj 
snaʼ yajni ja relijyon skʼana apaklaxuk yajkʼachil ekʼele. Ja relijyoni ojni sjek yi jun juʼun ja Sekretaria bʼa 
Gobernasyoni ma chikan ja bʼa matik ay xchol xchapaweta ja jas oj kʼulaxuk soka relijyon it. Man ja 
kʼakʼu chapjikani, ja relijyoni ayiʼoj 20 kʼakʼuʼik wa x-aʼtiji ja Gobyerno bʼa apaklaxuk yajkʼachil ekʼele ja jas 
ekʼeli. Ta ja relijyon ya yi ja juʼun alxitakon kʼeʼel jun maʼ ay xchol bʼa mi tiʼuk bʼa Sekretaria bʼa 
Gobernasyoni, ja maʼ ay xchol jaw mi oj ya ekʼuk ja 10 kʼakʼuʼik wa x-aʼtiji ja Gobyerno bʼa oj ya ekʼ yi ja 
juʼun ja Sekretaria bʼa Gobernasyoni soka tuk juʼun ta ay yaʼoj ja relijyon bʼa oj skolta sbʼaj. 

Kechan ja relijyon ma ja ixuk winik ma chʼikan ja bʼa wokol it oj bʼobʼ skʼan-e akʼeljuk yajkʼachil ekʼele 
ja jas xchapaweta ja matik ay xcholi. Tʼilani oj yal-e jastal wa xya tukbʼuk ja sakʼanileʼi ja jasa wan ekʼeli. 

ARTIKULO 34.-  Ja maʼ ay xcholi ojni skʼel ja jasa wa skʼana ja relijyoni, ta yila ja jas skʼanaweʼi ekʼ 
yuj ja tyempo akʼubʼal yileʼi, mixani oj kiswanuk ja maʼ ay xcholi. 

Ta mi xchiknaji stojolil ma mi chapanuk lek ja jas wane skʼanjeli, ja maʼ ay xchol bʼa wan xchapjeli oj 
yal yabʼ ja relijyoni ayiʼoj 10 kʼakʼu bʼa oj ya chiknajuk stojolil ja jas wan skʼanjeli. Ta ekʼa yuj ja tyempo 
alubʼal yabʼi, anima xwajto, ja maʼ ay xcholi ojxani yile jastal mi wajeluke. 

Yajni ja matik ay xchol wa skʼelawe ja jas chapxitaʼi, ayʼioje ja derecho bʼa oj skʼuluke ja jasa chapjita 
bʼajtani ma mixa oj makunuk yujile ma oj stukbʼese tʼusan. 

ARTIKULO 35.-  Ja maʼ ay xchol wan skʼeljel ja jasa wa skʼana ja relijyoni ojni skʼul jun juʼun bʼa wa 
xyala ojni skʼel ja jasa wan skʼanjel ja relijyoni. Ja juʼuni ojni yal ja jas xchapaweta bʼajtani mini xmakuni 
tʼana yajni wane skʼeljel ja it. Ja it oj kʼulaxuk ta ja relijyon skʼana sok ta wani xbʼobʼi. Pe mini oj cha alxuk 
mi xmakuni tʼana yajni wane skʼeljel ja jas xchapaweta wa x-elkʼot smaloʼil sbʼaja tuki, sok ta wa x-elkʼot 
smaloʼil soka leyik bʼa tʼilan oj skʼuʼuke spetsanil ja ixuk winiki ma ta tojbʼini ja jas ilxi bʼajtani. 

Yajni wane to skʼeljeli, wani xbʼobʼ alxuk mi xmakuni ja jas xchapaweta bʼajtani. Pe ta yuj kʼa wa x-
elkʼot smaloʼil sbʼaja tuki, ma bʼa kʼole ixuk winiki, anto ja ma ay xchol wan skʼeljel ja kʼumal iti yeʼn oj yal 
janekʼ takʼin oj ya ja relijyoni bʼa oj stup yi ja matik ay jas mi lek skʼulunej yiʼi, ta yuj kʼa ilxi ja relijyoni ayni 
smul ma yixtalaʼunej tuk ixuk winik. 

ARTIKULO 36.-  Ta ja ley it mi xyala ja jasa oj kʼulaxuk bʼa jun kʼumal, anto jaʼ oj nochjuk skʼulajel ja 
jastal wa xyala ja Código Federal bʼa Procedimientos Civiles (Código Federal de Procedimientos 
Civiles), pe ta mikʼa skʼoko ja jas wa xyala ja ley it. 

ARTIKULO ʼIK B ʼA MI X-ALB ʼI JITSAN TYEMPO 

BʼAJTAN ARTIKULO.-  Ja ley it ojni pukxuk ekʼ bʼa Peryodiko Opisyal bʼa Gobyerno. Ja bʼa pilan 
kʼakʼu yajni pukjitaʼi wanxa ni xkʼe makunuka. 

XCHAB ʼIL ARTIKULO.-  Mixa ni oj makunuk ja leyik it: Ja Ley Reglamentaria bʼa artikulo 130 bʼa 
Konstitusyon Federal (Ley Reglamentaria del Artículo 130 de la Constitución Federal), elel bʼa 
Peryodiko Opisyal b ʼa Gobyerno  ja kʼakʼu 18 bʼa enero bʼa 1927; ja Ley wa xyaʼa mandar bʼa Sjukil 
Parrapo bʼa Artikulo 130 bʼa Konstitusyoni (la Ley que Reglamenta el Séptimo Párrafo del Artículo 130 
Constitucional), bʼa wa xyala janekʼ sacerdoteʼik oj aʼtuke ja bʼa Distrito Federali ma ja bʼa lugarik 
federaliki, elel ja bʼa Peryodiko Opisyal b ʼa Gobyerno ja kʼakʼu 30 bʼa diciembre bʼa 1931; ja Ley wa 
stojbʼes ja Código Penal bʼa Distrito Federal sok ja Territorios Federalesi (Ley que Reforma el Código 
Penal para el Distrito Federal y Territorios Federales) wa skʼela sbʼaja mulalik wa xkʼulaxi bʼa jun estado 
ma sbʼaja Gobyerno wa skʼulan mandar bʼa yibʼanal ja slujmalil Mejikoʼi, elel ja bʼa Peryodiko Opisyal 

bʼa Gobyerno  ja kʼakʼu 2 bʼa julio bʼa 1926; cha jachʼni ja orden bʼa wa xyala ja janekʼ tyempo yiʼoje bʼa 
oj xchʼike ja sjuʼune ja matik wa skʼanawe oj stalnaye ja templo jumasaʼ yajni mixa x-aji makunuk bʼa 
kultoʼaneli, elel bʼa Peryodiko Opisyal b ʼa Gobyerno ja kʼakʼu 31 bʼa diciembre bʼa 1931. 

YOXIL ARTIKULO.- Mixa xmakuni ja leyik it: Ja Ley bʼa Nacionalización bʼa Bienes (Ley de 
Nacionalización de Bienes), ja wa xyaʼa mandar ja bʼa praksyon 2 (II) bʼa artikulo 27 bʼa Konstitusyoni. 
Ja Ley it eli bʼa Peryodiko Opisyal b ʼa Gobyerno  ja kʼakʼu 31 bʼa diciembre bʼa 1940. Chomajkil mixa ni 
xmakuni ja tuk leyiki yajni wa xwaj sok kontra ja ley cholxita ja bʼa juʼun it. 

XCHANIL ARTIKULO.- Ja jastik wan kʼelxeli sbʼaja jujuntik jasunuk oj sbʼajukan ja xchonabʼil Mejiko 
yajni xkʼe makunuk ja ley it ojni iljuk ocha ja jastal wa xyala ja Ley bʼa Nacionalización bʼa Bienes, wa 
xyala ja praksyon 2 (II) bʼa artikulo 27 bʼa Konstitusyoni. Ja ley it eli bʼa Peryodiko Opisyal b ʼa 
Gobyerno  ja kʼakʼu 31 bʼa diciembre bʼa 1940. 

SJOʼIL ARTIKULO.- Ja matik sbʼaje pilan chonabʼiki pe teye bʼa slujmalil Mejiko ojxa bʼobʼ aʼtuke 
jastal jeʼuman ja bʼa skultoʼeʼi ja yajni xkʼe makunuk ja ley it. Jachʼ oj skʼuluke malan ja Gobyerno wane 
stojbʼesel ja janekʼ tyempo oj ajyuke ja bʼa slujmalil Mejiko jujune ja yeʼnleʼi. Pe bʼa oj bʼobʼuk ja it tʼilani oj 
skʼuluke junuk ja bʼa chabʼ jas junuk it: ja srelijyoni anajuk sbʼaje jastal jeʼumane yajni ja it skʼanawe yi ja 
Sekretaria bʼa Gobernasyoni bʼa oj ajuk ochuke juʼun, ma yeʼnle awaj yal-e bʼa Sekretaria bʼa 
Gobernasyoni kʼotele jeʼuman bʼa skultoʼe. 

SWAKIL ARTIKULO.- Ja jasunuk jastal luʼum ma naʼitsik bʼa jaʼ sbʼaj ja Mejiko sok bʼa ja wane yajel 
makunuk ja relijyoniki ojni bʼobʼ yawe makunuke ocha. Pe bʼa oj skʼuluke och ja it, ja relijyoniki tʼilani oj 
yawe eluk ja sjuʼunil ja srelijyoneʼi bʼa Gobyerno bʼajtanto oj ekʼ jun jabʼil man kʼe makunuk ja ley it. 

SJUKIL ARTIKULO.- Soka juʼun bʼa wa skʼana oj najuk sbʼaje jastal jun relijyon, chomajkil ja relijyoni 
oj cha yiʼoch pilan juʼun sbʼaja jasunuk jastal luʼum ma naʼitsik yiʼojeʼi bʼa ojxa kʼe aʼtuke jastal jun relijyon. 

Yajni jun kʼole wanxa xnaji sbʼaje jastal jun relijyon, ja Sekretaria bʼa Gobernasyoni ayiʼoj wake ixaw 
bʼa oj ya ja juʼun wa xyaʼa ja Gobyerno bʼa wa xyala ja relijyoni ay yiʼonej permiso bʼa oj skʼuluke ja 
sjuʼuneʼi (declaratoria general de procedencia), ta jachʼni wane skʼulajel ja jastal wa xyala ja ley it. 
Spetsanil ja jas junuk jastal luʼum ma naʼitsik wa skʼana oj sman-eʼi, ja relijyoni tʼilani ayiʼoje ja juʼun wa 
xyaʼa ja Gobyerno (declaratoria de procedencia) jastal ni wa xyala oj kʼulaxuk ja artikulo 17 bʼa ley it. 

Mejiko, D.F., kʼakʼu 13 bʼa julio bʼa 1992.- Diputado Gustavo Carvajal Moreno , Presidente.- 
Senador Manuel Aguilera Gómez , Presidente.- Diputado Jaime Rodríguez Calderón , Secretario.- 
Senador Oscar Ramírez Mijares , Secretario.- Sok spirmaʼe.” 

Wa xkaʼa ja ley it bʼa skʼulajel ja jas wa xyala ja praksyon 1 (I) bʼa artikulo 89 bʼa Konstitusyon 
Politika bʼa Mejiko bʼa spuktesel sok bʼa oj skʼuluk ja ixuk winik jumasaʼ. Wa xkala ja orden it ja snaj ja 
presidente bʼa Mejiko, ja bʼa chonabʼ Mejiko, Distrito Federal, ja kʼakʼu 14 bʼa julio bʼa 1992. Carlos 
Salinas de Gortari.-  Soka spirma.- Ja Secretario de Gobernación.- Fernando Gutiérrez Barrios.-  Soka 
spirma. 

ARTIKULO ʼIK B ʼA MI X-ALB ʼI JITSAN TYEMPO K ʼULUB ʼAL B ʼA OJ TUKB ʼESUK 
JA LEY IT (DECRETOS DE REFORMA) 

ORDEN sb ʼa wa xtukb ʼesi sok wa xch ʼikxi mas ja b ʼa artikulo 8 b ʼa Ley sb ʼaja Relijyon jumasa ʼ 
soka Kulto b ʼa chikan b ʼaʼa. 

Elel bʼa Peryodiko Opisyal bʼa Gobyerno ja kʼakʼu 24 bʼa abril bʼa 2006 

JA ʼ ITA JA ARTIKULO IT.- Ja bʼa artikulo 8 chʼikji ja spraksyonil 3 (III) bʼa Ley sbʼaja Relijyon jumasaʼ 
soka Kulto bʼa chikan bʼaʼa. Ja weʼgo jachʼ xa kanel:  

.......... 

BʼA MI X-ALB ʼI JITSAN TYEMPO 

KECHAN ITA.- Ja orden it oj kʼe makunuk ja kʼakʼu tsaʼan yajni elta bʼa Peryodiko Opisyal bʼa 
Gobyerno. 

Mejiko, D.F., sk’ak’uʼil 21 bʼa febrero bʼa 2006.- Diputada Marcela González Salas  P., Presidenta.- 
Senador Enrique Jackson Ramírez , Presidente.- Diputado Marcos Morales Torres , Secretario.- 
Senadora Sara I. Castellanos Cortés , Secretaria.- Soka spirma’e.”  

Wa xkaʼa ja ley it bʼa skʼulajel ja jas wa xyala ja praksyon 1 (I) bʼa artikulo 89 bʼa Konstitusyon Politika 
bʼa Mejiko sok bʼa spuktesel sok bʼa oj skʼuluk ja ixuk winik jumasaʼ. Wa xkala ja orden it ja snaj ja 
presidente bʼa Mejiko, ja bʼa chonabʼ Mejiko, Distrito Federal, ja kʼakʼu 18 bʼa abril bʼa 2006. Vicente Fox 
Quesada.-  Soka spirma.- Ja Secretario de Gobernación.- Carlos María Abascal Carranza.-  Soka spirma. 


